
[0824]  ‘In langstme nei sa’n arkaedje’  
Fan hoop nei pessimisme yn it wurk fan Reinder Brolsma 

 

Doeke Sijens 

 

Summary 

 

My article argues that in the set-up of the characters of the protagonists in 

Reinder Brolsma’s novels and short-stories a marked change can be 

discerned. I locate this change in the early nineteen-thirties and relate it to 

a profound shift in Brolsma’s own outlook in life. Whereas the characters in 

his early stories generally hold an optimistic and affirmative view with 

regard to their plans and ambitions, in his later characters pessimism 

prevails. This shift is most outspoken in the crippled ambitions and 

aspirations that he furnishes his female characters with. 

 

 

Ynlieding 

 

Fan Reinder Brolsma is sein dat er yn syn wurk ‘mear berêstend as opstan-

nich’ wie en dat er earder op in ôfstan as ‘ynlik’ by syn figueren behelle 

wie.
1
 Faak is er as in neutrale skriuwer opfierd, ien dy’t gjin kar die by de 

problemen dy’t er beskreau en meast oan ‘e bûtenkant bleau. Wa’t syn wurk 

mei oandacht lêst, fynt lykwols genôch oanwizingen dat er just wol belutsen 

wie by syn figueren. Earst fernimt men dat er syn idealen oer de opgong fan 

it libben projektearret op syn haadpersoanen, letter fynt men syn teloar-

stelling oer hoe’t de wrâld him ûntjûn hie werom yn syn wurk.  

 Brolsma wie de soan fan in notarisklerk. Hy soe al gau fernimme dat er 

dêrmei yn Stiens net ta de legere stân mar ek net by de hegerein hearde. Al 

jong wist er him in bûtensteander en observearre er hoe’t de wrâld yn inoar 

stuts. As folwoeksene soe er jierren as ferversbaas wurkje, wêrmei’t er op’e 

nij in tuskenposysje ynnaam. 

 Brolsma waard grut yn de njoggentiger jierren fan de njoggentjinde ieu. 

Hy seach slimme earmoed om him hinne en de fûle striid om it bestean fan 

de arbeiders en gernieren. Hy seach ek hoe’t oaren ryk wienen en bleaunen. 

Fan tichteby hat er yn Stiens en It Bildt it ûntstean fan de SDAP meimakke 

en de striid fan de ‘lytse man’ soe altyd syn oandacht hâlde. Brolsma wie 

                                                           
1

net neutraal, yn syn wurk kin men dúdlik fernimme dat er de riken en de 

machtigen mei krekt wat mear irony beskriuwt as de oaren. Fan ‘e oare kant, 

hy idealisearre syn lju ek net, wêrmei’t it like as keas er gjin partij. 

 As jongfeint gie er nei lêzingen fan Frederik van Eeden oer Walden en de 

foarman fan de sosjalisten, Troelstra, soe er altyd ferearje. Lyk as de sosja-

listen miende Brolsma dat it mooglik wêze moast dat in minske him ûntjaan 

kin en dat neist in materialistyske ek in geastlike ûntjouwing stiet. Sels soe 

er him troch in soad te lêzen ek ferbetterje. Sa’n positive, optimistyske lib-

benshâlding kin men yn it wurk fan Brolsma út ‘e earste helte fan syn skriu-

werskarriêre werom fine. It Heechhôf (1926) is dêr it bêste foarbyld fan. 

Op’e ein fan dat boek is de pleats foar de Brúnja’s ferlern, mar dochs hat it 

gesin in fleurige Krysttyd, mei de hoop op bettere tiden. Om 1930 hinne fer-

oaret Brolsma syn optimisme en dan begjint yn syn wurk it pessimisme as 

grûnhâlding te oerhearskjen. Dat is te bêste te fernimmen yn de roman 

Groun en minsken (1934-1936), dêr’t suver gjin ien mear in útwykmooglik-

heid krijt.  

 Yn dit artikel sil dy ûntwikkeling fan Brolsma folge wurde troch in tal 

frouljusfigueren út syn wurk neier te besjen.  

 

Gjin sinnewaerm skroeijend sân  

 

Meastal binne it manlju dy’t yn it wurk fan Brolsma de haadrol spylje. As er 

oer gerniers, boeren, swalkers of arbeiders skriuwt, spilet in frou meast in 

rol op ‘e eftergrûn. Faak is dat de konvinsjonele rol fan soarchsume mem of 

fan de altyd warbere oarehelte.  

 Yn it rike oeuvre fan Brolsma ha froulju sa út en troch de haadrol. Krekt 

yn sokke ferhalen brûkt Brolsma de frou om sjen te litten dat men yn it lib-

ben aspiraasjes ha moat of war dwaan kin om in oar, better bestean te krijen. 

It meast bekende foarbyld fan sa’n frou is fansels Richt, de haadpersoan fan 

de trije Heechhôf-boeken. In libbene, romantyske frou, dy’t fragen stelt oer 

har bestean, entûsjast oan nije dingen begjint en har net delleit by wat de âl-

den mei har foarhawwe. 

 Lykas guon haadpersoanen yn syn ferhalen koestere Brolsma yn syn jon-

ge jierren de hoop dat men der yn’e wrâld op foarút gean kin. Marij Warin-

ga is sa’n frou dy’t dreamt fan in better libben. Sy wennet mei har mem yn 

in earmoedich part fan Ljouwert. Har heit, sûnt lang ferstoarn, wie ûnder-

wizer en hy hie hege ferwachtingen fan har. Marij hinget oan it drokke 

stedslibben, mar der sit dúdlik mear yn har as in sljochtwei folksfrou. ‘Hjar 

paed wier gjin sinnewaerm skroeijend sân’, skriuwt Brolsma, ‘mar hirde 

balstiennen’. Har langst nei in oar libben beskriuwt Brolsma as: ‘Trille der 

djip yn it inerlykste fen de jongfaem in langstme nei sa’n arkaedje, trillet dat 

net yn ús as wy jong binne?’.
2
 

 It paad nei ferbettering leit foar har yn it houlik. Sy treft in soldaat, dy’t 

wol fermint dat er wat bysûnders troffen hat en net rou mar hoeden mei har 

omgiean moat. Dan docht bliken dat ûnder dy soldateklean in boeresoan sit, 

dy’t letter op ‘e pleats fan syn heit komme sil. Soks is in rare tsjinslach foar 

Marij, om’t se sa oan ‘e stêd hinget en neat fan it libben dêrbûten ferwach-

tet. Se giet noch wol in kear mei him op besite nei syn pleats, mar dêr is sy 

alhiel net op har plak. Se fynt it dêr stil, iensum en is daliks ûnwennich. Fan 

it boerelibben wit se neat ôf en it kin har ek net boeie. Moai lit Brolsma it 

kontrast sjen tusken it stêdske famke en de boerske muoike fan har feint. 

 

Moaike hjar breidpinnen rattelen, sa gong it er oer…. it like ek wol, mar 

it scil sa net west habbe, as tynde hjar holle út en wirde dy no mar hird-

oan reader en blinkender fen switten. Mei hjar gouden helm op bigoun 

hja, mei hjar boaze holle mear en mear to aerdsjen nei in Romeinske 

soldaet út de legyoenen fen Cerealis, as nei in Fryske boerinne.
3
 

 

De boeresoan begrypt net dat Marij hielendal neat yn it boerelibben sjocht 

en de ferkearing skuort út. 

 ‘Marij Waringa’ is noch echt in ferhaal út Brolsma syn leartiid. Sa nimt 

er as skriuwer in dúdlik stânpunt yn, wêrmei’t er de lêzer beynfloedzje wol. 

Letter soe er dêr folle subtiler yn wurde. Moralisearjend is de ein fan it fer-

haal. Marij is troch har foarkar foar it stedslibben earm bleaun en fersutere 

en makket op freed de smoarge skuon fan de boeren op ‘e feemerk skjin. 

Dochs hat er yn it ferhaal wat sjen litten fan it selsstannige karakter fan in 

frou dy’t harsels net opofferet foar in man. It wie net tafallich dat Douwe 

Kalma yn ‘Marij Waringa’ as earste it bysûndere fan Brolsma syn talint 

seach.  

 Yn ‘Bihâlden’, in ferhaal dat er in pear jier letter skreau, is Brolsma al 

folle mear master fan syn stof. Dit ferhaal hat er situearre yn ‘e bûtenfjilden, 

nei alle gedachten yn ‘e Flieterpen, dêr’t er doe in skoft wenne hie. Sintrale 

figuur is Janke, in jonge en kreaze boeredochter, dy’t it thús fierstente nuet 

fynt en de fleur siket by in fleurige boeresoan. Dy jonge, en dat makket it 

                                                           
2
. R. Brolsma, ‘Marij Waringa’, Sljucht en Rjucht, 1913, s. 51. 

3
. Ibidem, s. 97. 

drama fan it ferhaal út, wurdt troch har âlden en har pake tsjerklik fierstente 

‘licht’ foar har fûn. Lykas earder ek mei Marij Waringa beskriuwt Brolsma 

de boeredochter as wat bysûnders. 

 

Janke moast in jifferke wirde, mar dat slagge Seas foart yn ienen net, to-

minste net in jiffer lyk as bygelyks dokter en domeny syn wiif en 

dochters, meast spjuchtige froulju mei tinne mil, bleek-eftige kleur en 

swart kroljend hier. Né, Janke, opwoechsen yn it frije rûme fjild, biskynd 

troch de sinne en forkwikt troch de wyn, wier it byld fen drege sounens; 

mar hja hie mei hjar broerren gemien dat ynbannige. Laette dit by de 

mânljue ta stivens en ienteanigens, hjar, mei hjar moaije lea en tsjeppe 

troanje, joech it it oansjen fen foarnamens, fen ynfierene keinens, dat 

faeks troch bluisterige ef jaloerske kammeraetskes greatskens neamd 

waerd.
4
 

 

It famke waait in bytsje mei alle winen mei en soks wurdt har fataal om’t 

har famylje by einbeslút swier tilt oan it feit dat har feint net fan deselde 

tsjerke is. 

 

De âlde [pake] lake skadelik. ‘Ik scil der wol neat mear fen sizze,’ sei hy 

stymsk. ‘Mar as it barre mocht, dat it fanke hjar sinnen alhiel op de feint 

sette, den scoenen jimme raer to pal komme. Dat greate Piters folk hab ik 

net botte heech, it binne alhiel minsken for de wrâld, hirddrave, merke-

reizgje, sûpe en swetse. En as Janke hjar nou oan ien fan dat laech for-

slingere, scoest dou dat forneare kinne, Rudmer?’
5
 

 

Janke, dy’t wol yn goedens wol, stelt út dat de feint mei har oergean sil nei 

de tsjerke fan har âlden. Op in snein giet er mei har nei in tsjerketsjinst en de 

famylje tinkt sekuer om syn reaksjes. It kontrast tusken de earnstige libbens-

wize dy’t er oernimme moatte soe en syn eigen noflike libbenswize is him 

lykwols te grut om dat foar Janke oer te hawwen. 

 

Rudmer lei de piip del. ‘Den moatte jy fen Janke ôfsjen,’sei hy, ‘sa stean 

ik der ûnder’. Jonge ljeafde en âlde dogma’s bistrieden elkoar dy jouns 

fel. Do’t Rudmer dy jouns op bêd laei, miende hy der wol wis fen to 

wêzen, dat hy nou alles útroeid hie; it wier wol wreed, mar it koe dochs 

                                                           
4

5
. Ibidem, s. 27. 

net oars, miende hy. Yn de tsjernherne ûnthjitten de beide jonge minsken 

elkoar mei ienfâldige wirden om hjarren troch neat skiede to litten. Hja 

scoene it forneare kinne, dat hja stride moasten om byinoar to bliuwen; 

hja scoene dêrom des to mear yette oanelkoar hingje.
6
 

 

Ek yn dit ferhaal skuort de ferkearing út. Hoe’t it fierder komt mei Janke 

bliuwt ûnwis. Har famylje bestiet út hurdkoppen, dy’t har wol nea gean litte 

sille, útsein mei in man fan harren eigen tsjerke. ‘Bihâlden’ is dêrmei in 

moaie karakterstúdzje fan in frou dy’t net frij is om har eigen kar te dwaan.  

 Styn, yn it ferhaal ‘Thús yn ‘e hjeldagen’ (1923), wol har ek ûntjaan en is 

dêrom by in amateurtoanielselskip yn it doarp gien. Yn de eagen fan har sti-

ve feint en syn famylje is dat in útwrydske stap. Brolsma tekenet it kontrast 

tusken de fleurige faam en de stive famylje fan har feint skerp. 

 

De frjemde fûgel yn’t nêst hie mear spil, as de oaren meielkoar. Stimper, 

hwet gie dy mûle in ein flotter, men koe sadré it andert net bitinke, den 

farde hja al wer fierder. Janne hie ek neat to sizzen en Tabe hie der wol 

oan, det hy mear dwaen koe as knikke. (…) Do wipte Styn ek mar wer 

oerein – it selskip fen de beide wol hwet sphinxeftich glimkjende froulju 

dreau hjar net.
7
 

 

Hoewol’t syn âlden en syn suster thúsbliuwe, giet de feint wol nei de útfie-

ring dêr’t Styn oan meidocht. It selskip spilet in stik fan Ibsen, in skriuwer 

dy’t Brolsma fêst net om ‘e nocht útsocht hat. De reaksje fan de feint wurdt 

moai helder beskreaun. 

 

Hja like wol sljucht – né, Tabe syn idé for ’t stik wier wei. Yn ‘t earstoan 

foldie ‘t him net sa min, petearen twisken Olta en Fokkens hearde men 

wolris, dat bistie en in soartgelikense stoefe boer hie hy ek wol kinde oan 

hawn.  

Mar dat spil – sa as it dêr oan wei gong – yn ‘t lêste bidriuw – frou Olta – 

hast swymjend under it leed fen in yn syn hillichst fielen bidragen 

minske – né, dêr woe hy net mear nei sjen.  

                                                           
6
. R. Brolsma, Ibidem, s. 111. 

7
. R. Brolsma, ‘Thús yn’e hjeldagen’, Spegels, 1927, s. 87. 

Sa die in gewoane sljuchte Fryske boerinne net. En sa hoegde Styn hjar 

ek net oan to stellen. Wylst dy dit stik tragyk ôfweve, gie hy oerein, 

bidaerd lyk as de Anne Tabes’en binne en fen ‘t seal ôf nei ûnderen.
8
 

 

It knappe fan dit ferhaal is dat Brolsma sjen lit dat de feint Styn eins net 

kwyt wol. Hy hat wol yn’e rekken dat er mei har in fleuriger libben ha sil as 

wat er no hat. Styn lykwols hat oan syn reaksje op har spyljen genôch om te 

witten dat hy net de goede man foar har is.  

 
Lyk as de knop fan somlike blommen 

 

Yn de jierren 1924 oant en mei 1926 publisearre Brolsma trije ferfolchrigen 

yn it tydskrift Sljucht en Rjucht, dy’t in soad wei ha fan foarwurk foar It 

Heechhôf. Yn dit gefal beskriuwt er hoe’t de famylje Seegers fan de ivige 

striid om it bestean ta ûntjouwing komt. It ferrin fan it ferhaal is minder tra-

gysk as yn It Heechhôf en de karakterisearring wat minder skerp. Lykwols, 

Symk, de haadpersoan, is as type in suster fan Richt út de Heechhôf-rige. Ek 

de beide memmen belykje inoar tige. 

 

Oer al dizze minsken en ek oer it hûsrie, laei sahwet skierens, it mark fen 

gewoanens, mar Symk, de âldste, sechtsjin jier, dy kipte der út. Kreazer 

yn ‘t habyt, hwet eptiger yn it foarkommen, in bysûnder himmel 

fammensbern wier it; hja skaeide nei Betske út, en dy hjar ljochtere 

kleuren. Men scoe sa wol sizze dat hja hjir eigentlik it plak ynnaem fen 

ûtfanhûzer, sa bisûnder like hja yn de min ef mear goare 

arbeiderskeamer.
9
 

 

De heit hat in positive hâlding tsjinoer it libben en mear as in sljochtwei fer-

stân. De striid om it bestean hat him likegoed knoeid en syn hoop is dat de 

bern it better krije sille. De mem hat mar ien gedachte, hoe hâld ik de hús-

hâlding oan ‘e gong. Sy is bang foar alles wat bûtenwenstich is en jild kostje 

kin. Sy wol dat Symk, sa gau as dat mooglik is, mei nei de boer giet om te 

fertsjinjen. Har man hat de hoop dat Symk har ferbetterje kin, bygelyks 

troch wurk as faam by in boerinne te finen. Hy stipet har as der yndie in 

boerinne om har komt. 

9

 Ynearsten treft Symk it mei dy frou. Sy leart har fan alles wat de mem 

har net bybrocht hat. Se krijt moaiere klean en krijt ynstruksjes foar it be-

tsjinjen by itentsjes. Symk mist har famylje gjin tel. By ien fan de ûntfang-

sten by de boer wurdt it har lykwols dúdlik dat sy dochs net by de boerefa-

mylje heart en yn ‘e keuken bliuwe moat. As de frou har in glês wyn bringt 

fielt se har foar ‘t earst ûnwennich. As de soan fan de boer by har yn ‘e keu-

ken komt, docht soks dúdlik bliken. 

 

Glimkjend stoep hy om hjar hinne, en, om syn fleurich sin dryster, stees 

neijeroan, lei syn hannen op hjar skouders en forwachte in krêftige stjit, 

ré ta forwar as hja jimmer wier. 

Do barde it frjemde. 

‘t Fanke moast tajaen oan hjar ynerlike twang nei dat, hwet dy oaren dêr 

mei-inoar ryklik hienen en dêr’t hja frjemd fen bleaun wier, dizze gânske 

joun; dêrom twong hja yn in koart, koart amerij, Bonne stiif tsjin hjar 

oan, patte him twa, trije kear op’e mûle, en stau do fiersto oerstjûr, nei de 

greate keamer.
10

 

 

In skoftsje letter hat de boerinne de aardichheid fan Symk ôf en komt se wer 

thús. Earst wol se net werom nei it lânwurk, mar ûnder twang fan har âlden 

giet se dochs mei en wurdt sa wer in gewoan arbeidersbern. Dy ûntwik-

keling fan Symk wurdt troch Brolsma sa beskreaun. 

 

De wûnder-eardige harmonije, dy’t yn alle dielen en dingen fen de natûr 

libbet, rounom dêr’t eat him jowt nei groeijen en bloeijen, dy libbe ek yn 

Symk hjar ûntjaen. Symk wier to forlykjen mei de knop fen somlike 

blommen. As dy tsjin it útkommen oan binne, as de teare blêdtsjes yette 

om en om inoar biwoelle sitte, den liket it in tear weefsel fen fine 

kleuren, en nimmen sjucht ho it wurde scil. 

It heisterjen thús, it skreppen yn de koumelker syn hea, it gejeuzel mei 

mem, de lange, hjitte dagen op it bietlân, ûnder de fellens fen it sinnebar-

nen, de petearen mei Japke oer hwet dy it measte dreau, dat alles mei-

inoar hie it oare dien. Symk waerd, hwet hja wirde moast. Net in jiffer, 

mar in stevich, geweard jong frouminske, rea-sinneforbarnd, mânsker-

nôch for alle ark dat op’e bou brûkt wirde moat.
11

. R. Brolsma, ‘Symk, de âldste’, Sljucht en Rjucht, 1925, s. 393. 

Dit part fan it ferhaal einiget mei in ‘gewoane’ Symk op Ljouwerter merke 

en in feint dy’t har thús bringt.  

 Yn it lêste part fan de rige jout Brolsma lykwols in opmerklike draai oan 

it ferhaal. Symk hat dan gjin feint mear en wurket yn in winkel yn it doarp. 

Sy taalt net nei mannen. Lykas har broer, dy’t foar timmerman leart, sint sy 

op in wize om, lykas oaren, har yn ‘e maatskippij te ferbetterjen. Fan har 

baas sjocht sy de keunst fan it winkelhâlden ôf en sy begjint ek sa’n saak. 

Foar ‘t earst skriuwt Brolsma oer in frou dy’t selsstannich har libben yn-

rjochtet. De famylje helpt wol, mar it is Symk dy’t de leie hat. Hoewol’t 

Brolsma har by einbeslút noch wol yn ‘e kunde bringt mei in gaadlike feint, 

bliuwt it ûnwis oft it wat tusken harren wurde sil. Oan ‘e ein fan it ferhaal 

skriuwt Brolsma dat Symk de frou waard ‘op it sté dat hjar takaem’.
12

 Dat 

soe Symk as troude frou betsjutte kinne, mar likegoed as winkelfrou. 

 

Ut it lijen te bliuwen 

 

Yn de ferhalen oer Symk en har famylje hat Brolsma oantsjutte wollen dat 

in minske him net earder ûntjaan kin as wannear’t de ivige striid om it dei-

stich brea foarby is. Sa’n positive ynstelling is Brolsma letter kwytrekke. Al 

nei’t er âlder waard, krige er in pessimistysker libbenshâlding. Soks hie te 

krijen mei de krisis fan ‘e tritiger jierren, doe’t er de syklus fan it opgean en 

delgean fan de maatskippij op ‘e nij meimakke. Fierders rekke er ûntefreden 

oer de ûntfangst fan syn wurk yn Fryslân. Nei’t er hast tritich jier publi-

searre hie, fielde er him noch net bot wurdearre. Syn betinken wie ek dat er 

der maatskiplik suver neat mei berikt hie. Fierder spile net swak mei dat er 

min ferneare koe dat it ‘âlde’ Fryslân slim feroare. ‘Hwerwei moatte de ta-

komstige skriuwers ynspyraesje krije as hja net mear tarre kinne op it âlde?’ 

skreau er mismoedich oan de dichter Obe Postma.
13

 

 Yn syn wurk fan ‘e tritiger jierren kin men dy feroaring op ‘e nij werom 

fine yn ‘e wize wêrop’t er oer froulju skreau. Yn syn ferhalen fynt men hast 

gjin jonge froulju mear. As er wol oer froulju skriuwt, dan is by harren de 

fleur der al aardich út.  

 In foarbyld is de hast tritichjierrige Ank út it ferhaal ‘’t Aventûr’, dy’t har 

tiid ferbringe moat as selskipsdame by in âlde, grimmitige frou. Ank treft in 

man dy’t troch de doarplju as in bon vivant sjoen wurdt en gjin geskikt sel-

. R. Brolsma, ‘Untjowing’, Sljucht en Rjucht, 1926, s. 396. 

. R. Brolsma oan Obe Postma, brief 11 jannewaris 1928, Kolleksje FLMD, Tresoar. 

skip achte wurdt foar in fatsoenlike frou. Tsjinoer dy man beskriuwt sy har 

sels op de neikommende wize: 

 

‘Ank,’ sei se, ‘Ank Feenstra, ’n swalker, dy’t net hinget oan it sté, dêr’t 

se nou thús is, dy’t altyd ûnderweis is om den hjir en den dêr minsken yn 

‘t lijen by to stean om sa sels út ’t lijen to bliuwen.’
14

 

 

Ank hat in soarte fan fatalisme oer har (krigen) en – mooglik as in lêste kâns 

– praat dochs mei de man ôf. Hy lit har lykwols stikke en dan komt sy ta dit 

selsynsicht. 

 

Och heare, tinkt se………hy lit my sitte…..hy is neat oars as oars en hat 

syn kaertsjes bean oan ien dy’t gauwer út ‘e rie is. Sy is net lilk, wol mis-

moedich en der pleaget hjar dit: se moast hjar ûntjown hawwe, earder, 

better, se is….antyk…..
15

 

 

Yn in oar ferhaal út’e tritiger jierren, ‘Frou Lubke keapet in byld’, beskriuwt 

Brolsma wer in frou sûnder yllúzjes. Dit kear is it de frou fan in arbeider 

sûnder wurk, dy’t mar in bytsje fleur yn har libben hat. Yn in etalaazje fan 

in winkel sjocht frou Libke in stiennen byldsje, dat ‘Vaders twaalfuurtje’ 

hjit. De frou sjocht yn dat byld alles wat se mist, benammen in lokkich 

houlik. Har man, in sûper en in razer, begekket har dêr om. Dêrmei makket 

er in fersin, de frou komt foar it earst foar harsels op: 

 

Frou Lubke kin folle forneare en hat folle fen him útstien yn al syn stadia 

fen sleau getsjânsel, fen rûge grappen, fen nuvere skôgings binammen 

oer it houlik, en dy’t sûnder ein, sûnder bislút binne. 

Mar nou is ek frou Lubkes yn démoedich tsjinjen forskromfele siele yn 

opstân, - och, hja kin neat werom dwaen, mar yet op it uterste grypt se in 

skoanmakkersmês fen ‘e tafel en state nei him.
16

 

 

It ferhaal is mei distânsje skreaun, dúdlik is lykwols dat Brolsma sympaty 

foar de frou hat en ek sjen litte wol hoe’t se by alle ellinde dochs gefoel be-

warre hat. 

 Yn it ferhaal ‘Frou Deun’ út 1937 skriuwt Brolsma oer in mear kompli-

searre frou. Frou Deun hat dy bynamme krigen fan de doarpslju. Sy is in 

âld-boerinne, dy’t mei sunich skreppen ryk wurden is. Sy wennet as widdo 

yn in moai hûs yn it doarp. Brolsma tekenet har as in ûnsympatyke frou, fûl 

en ûnfreonlik tsjin wurklju. Har bern en bernsbern binne modern yn har hâl-

den en dragen, wylst sy oan de âlde gewoanten hinget. Wûnderlik genôch 

wol sy dochs gjin matriarch wêze, leaver wie sy frij en sûnder sibben. 

 

Hja woe, koartwei sein, net libje as de beppe fen in keppeltsje bern en 

noch mear bernsbern, mar as in tofreden en foldien âldminske, det de dei 

yn ein bringt mei pielderij en dingen, dy’t gjin namme hawwe en jouns 

oars gjin beuzichheden as de krante lêze, binammen hwet der bart yn 

Fryslân (…). Sa hie hja it begrepen, mar it kaem wit ho faek oars út, fiers 

to lang hie hja for oaren rie- en diedsman wêst. En it scoe noch to bi-

duchtsjen wêze eft hja it noflik fine scoe, ef forneare kinne, by hwennear 

elts hjar yn hjar wêzen liet.
17

 

 

Yn in koarte rite komme der twa kear famyljeleden by har om jild te lienen. 

Earst is dat in oantroude sakeman, dan har soan, dy’t djoere bern hat. Frou 

Deun wegeret harren it jild te jaan om’t se tsjin it lúkse libbentsje fan har fa-

mylje is. Troch har stoefe wegering berikt sy wat har ideaal like: sy wurdt 

net mear behelle by it famyljelibben. Dêrtroch rekket sy lykwols yn in isole-

mint en is dêrmei dochs net lokkich. Yn Frou Deun hat Brolsma in frou te-

kene dy’t gjin oansluting mear hat mei har eigen tiid. Fûn sa’n minske ear-

der yn syn ferhalen noch wol in útwei, Frou Deun kriget dy net. De frou giet 

iensum nei hûs, wylst oaren feestje. 

 

De maaitiid sjongende temjitte 

 

Nei’t er yn 1938 syn roman It Aldlân ôfmakke hie, soe Brolsma noch mar in 

bytsje proaza mear skriuwe. Syn letter wurk bestiet foar it grutste part út 

krantestikken. Yn syn roman Richt (1947) is er noch mar in skym mear fan 

wat er earder koe. Troch syn hâlding yn ‘e besettingsjierren lei er der by in 

soad Friezen út. Fan de autoriteiten krige er in lichte straf, mar hy hat him 

nei 1945 wol foargoed in bûtensteander field. Soks hat Brolsma op in opfal-

lende wize ferwurke yn wat er in ‘âld modern mearke’ neamde, yn ‘It famke 

en de soldaet’ (1951). Yn dat ferhaal skriuwt er oer Swaantsje, dy’t in bern 

oerwûn hat. Botte opfallend is soks yn har miljeu net iens, sjoen it foarbyld 

fan har mem: 

 

Sa’n fleurich wiif oars, dy’t alear alle maeitiden sjongende tomjitte teach, 

sittende op ‘n haeiwein mei noch wol tsien, fyftjin oare jonge skepsels 

nei de bouboeren ta to ynlizzen en ierdappelsetten. 

 

Swaantsje wol net fertelle wa’t de heit fan har berntsje is. Op in dei fytst sy 

nei in doarp, dêr’t krekt in soldaat weromkommen is út Ynje. Dêr hat er him 

treflik hâlden en alle sprekkers op it feest ha allinnich mar goede wurden 

foar him oer. 

 

In keardel hat er útmakke, hy hat net allinne de fordigener west tsjin de 

fijân, mar as jong en oerstjûr feintsje úttein, hat hy ek de earme, 

skromelik forwaerloasge bifolking yn al har swiere neden bystien. Hy hat 

de memmen, de ûnnoazele berntsjes foar de hongerdea frijwarre, hy hat 

se opwoutere as sykte en ûngemak drige. 

 

Swaantsje wachtet oant elk útpraat is. Dan konfrontearret sy de helt mei syn 

ferline yn ‘e ferwachting dat it goed komme sil: 

 

Ha, en dan iepent de koster de doar folslein, en Swaentsje mei blier 

ljochtsjende eagen, it famke oan ‘e hân, stapt oer de drompel.
18

 

 

Dêrmei sjocht dit ferhaal, likernôch it lêste dat er skreaun hat, dochs wer 

werom op syn earste, positive stikken oer froulju dy’t moed hâlde. Net om 

‘e nocht krige dit ferhaal de foarm fan in mearke. Allinnich op dy wize wie 

it yn Brolsma syn eagen noch mooglik dat in bûtensteander rjocht dien 

waard. Oer de werklike wrâld hie Brolsma sok in optimisme al lang ferlern. 

